Ioan, y disgybl annwyl (31)
Dyma ni wedi cyrraedd diwedd ein taith drwy fywyd Ioan. Mae yna lawer i feddwl amdano, ond beth sy’n bwysig ydy sylwi mai Iesu Grist oedd popeth iddo. 

Yr un sydd wedi bodoli o'r dechrau cyntaf – dyn ni wedi ei glywed e a’i weld e. Do, dyn ni wedi edrych arno â'n llygaid ein hunain, a’i gyffwrdd â’n dwylo! Gair y bywyd! 2 Daeth y bywyd ei hun i’r golwg, a dyn ni wedi ei weld e. Gallwn dystio iddo, a dyma dyn ni'n ei gyhoeddi i chi – y bywyd tragwyddol oedd gyda'r Tad ac sydd wedi dangos ei hun i ni. 3 Ydyn, dyn ni'n sôn am rywbeth dyn ni wedi ei weld a'i glywed. (1 Ioan 1:1-3)

Tystiolaeth llygad-dyst sydd yn yr adnodau.  Roedd Ioan wedi gweld, clywed a chyffwrdd Iesu. Yn ogystal, roedd Ioan wedi byw yn ufudd iddo, ac wedi ei fendithio’n fawr ganddo. Yn efengyl Ioan, darllenwn orchymyn Iesu, Arhoswch yn fy nghariad i (Ioan 15:9). Mae hwn yn eitha gorchymyn onid ydy! Pwy arall ond Iesu fyddai’n gallu gorchymyn rhywbeth fel yna? Mae’n amlwg bod y gorchymyn wedi ei serio ar gof a chalon Ioan.
Yn yr un bennod mae Iesu’n gorchymyn ddwywaith, Carwch eich gilydd fel dw i wedi eich caru chi. (Ioan 15:12, 17). Mae cariad yn bwysig, 

Lle bynnag mae dy drysor di y bydd dy galon di. (Mathew 6:21)
Peidiwch caru'r byd a'i bethau. Mae'r byd hwn a'i chwantau yn dod i ben, ond mae’r sawl sy'n gwneud beth mae Duw eisiau yn byw am byth.(1 Ioan 2: 15,17)
Yn ein bywydau bob dydd dyn ni’n gwneud mwy dros y bobl dyn ni’n eu caru na neb arall. Mae’r Beibl yn glir fod rhaid i ni fod yn ofalus pwy, a beth, dyn ni’n garu. Mor hawdd ydy crwydro i ffwrdd oddi wrth Dduw a cholli’r cyfle i fod yn  wirioneddol hapus (1 Ioan 1:4). 
Yn ôl tystiolaeth Ioan dyma sydd o flaen pobl Dduw,
Fydd melltith rhyfel ddim yn bod mwyach. Bydd gorsedd Duw a'r Oen yn y ddinas, a bydd y rhai sy'n ei wasanaethu yn cael gwneud hynny. Cân nhw weld ei wyneb, a bydd ei enw wedi ei ysgrifennu ar eu talcennau. Fydd dim y fath beth â nos, felly fydd ganddyn nhw ddim angen golau lamp, na hyd yn oed golau'r haul. Bydd yr Arglwydd Dduw yn rhoi golau iddyn nhw. Byddan nhw'n teyrnasu am byth bythoedd. (Datguddiad 22:3-5)

Roedd Ioan eisiau i ni i gyd rannu yn y gogoniant. Roedd o’n sicr ei fod yn blentyn i Dduw, ac roedd o am i ni brofi yr un sicrwydd. Iesu Grist oedd trysor Ioan, a doedd ganddo ddim dewis ond cyhoeddi fod Iesu’n werth ei addoli, ei wasanaethu a’i garu.

